Seminar memelihara kesucian akidah 2009

KIRA-kira 400 remaja termasuk di kalangan lepasan sekolah menengah dan pusat pengajian tinggi menyertai Seminar Pemantapan Akidah Belia di Institut Latihan Perindustrian (ILP) Kepala Batas, Pulau Pinang, baru-baru ini.

Seminar dianjurkan Jabatan Belia dan Sukan Negeri Pulau Pinang (JBSNPP) dengan kerjasama ILP Kepala Batas dan Institut Kemahiran Belia Negara Bukit Mertajam itu bertujuan memberikan kefahaman mengenai isu penyelewengan akidah

Pegawai Kepimpinan dan Pembangunan Sahsiah JBSNPP, Sahaipun Nizan Ibrahim, berkata melalui seminar itu pegangan akidah dan jati diri di kalangan belia lebih mantap.

Beberapa penceramah berpengalaman diundang di seminar itu, antaranya Pegawai Tadbir Agama Seberang Perai Selatan, Roslan Che Rus; Ibrahim Yusuff dari Lembaga Penduduk dan Pembangunan Keluarga Negara dan pensyarah Universiti Utara Malaysia, Dr Ahmad Bashir Aziz. 

Topik yang dibentangkan berkaitan akidah dan penyelewengan, kepentingan akidah yang suci kepada kecemerlangan belia serta isu semasa yang membabitkan umat Islam.

"Melalui penerangan penceramah, ia memberi kesedaran kepada remaja dan belia pentingnya menjaga akidah," katanya.

Penuntut kursus teknologi elektronik di ILP Kepala Batas, Nor Fazliana Mohd Desa, 21, berkata dia bertuah menyertai seminar berkenaan.

"Alhamdulillah, banyak perkara kabur yang dihadapi sebelum ini lebih jelas selepas mengikuti seminar," katanya.

Rozaidi Razman, 18, dari Maktab Rendah Sains Mara (MRSM) Kepala Batas, berkata banyak ilmu yang diperoleh sepanjang mengikut seminar itu.

Sementara itu, Pengarah ILP Kepala Batas, Mohd Sukimi Mat Salleh, berkata jika golongan muda menghayati perkara bermanfaat, mereka akan menjadi pemimpin terbilang di masa depan.

